MINUTI

KUMITAT MAGĦŻUL TAL-KAMRA TAD-DEPUTATI

SEDUTA NRU. 1

Il-Ġimgħa, 25 ta’ Ottubru 2013


Il-Kumitat iltaqa’ fil-Kamra tal-Kumitati fil-Palazz il-Belt Valletta fil-5.07 p.m.

Mr Speaker, l-Onor Anġlu Farrugia, ippreseda.


PREŻENTI

Il-Ministru għall-Affarijiet Barranin l-Onor George Vella, l-Onor Francis Zammit Dimech u l-Onor Ryan Callus.

Kien preżenti wkoll l-Onor Camelo Abela bħala sostitut tal-Onor Justyne Caruana.


PERMESS LILL-MEDIA

L-iSpeaker informa lill-Kumitat li huwa kien irċieva talba mill-media sabiex jiffilmjaw u jieħdu ritratti għall-ewwel ftit minuti tal-laqgħa tal-Kumitat.  

Il-permess ingħata.


XOGĦOL TAL-KUMITAT

Dan il-Kumitat Magħżul kien qiegħed jiltaqa’ bis‑saħħa ta’ Mozzjoni Nru 77 li għaddiet b’mod unanimu mill‑Kamra fis‑Seduta 63 tas‑16 ta’ Ottubru 2013, bil-mandat li  sal‑15 ta’ Diċembru 2013 jagħmel rakkomandazzjonijiet lill‑Parlament u dan billi jħejji rapport dwar it‑twaqqif ta’ Uffiċċju ta’ Kummissarju kif ukoll ta’ Kumitat Permanenti dwar l‑istandards, l‑etika u l‑imġiba xierqa fil‑ħajja pubblika.  

L-iSpeaker Anġlu Farrugia ippreżenta memorandum li kien jikkontjeni numru ta’ proposti dwar kif dan il‑Kumitat jista’ jaħdem u ċioe’ li:

1. Il‑Membri tal‑Kumitat jiġu pprovduti b’informazzjoni relevanti partikolarment dwar dak li sar f’dan il‑qasam f’parlamenti nazzjonali oħra kif ukoll kull dokumentazzjoni oħra li tista’ tiġi mitluba mill‑Membri;
2. Jittella’ sit elettroniku fejn kemm il‑Membri tal‑Kumitat kif ukoll il‑pubbliku jkollu aċċess għad‑dokumentazzjoni hawn fuq imsemmija kif ukoll għall‑proċeduri tal‑Kumitat;
3. Jiġi kkreat indirizz elettroniku sabiex il‑pubbliku jkun jista’ jikkomunika l‑ideat tiegħu lill‑kumitat;
4. Il‑Kumitat jista’ jżomm konsultazzjoni pubblika biex jisma’ direttament lill‑pubbliku u rappreżentanti ta’ gruppi u għaqdiet mis‑soċjetà ċivili;
5. Il‑Kumitat jista’ jidentifika xi persuni jew gruppi li jkunu diġà wettqu xi xogħol konness mal‑materja in kwestjoni u jgħajtilhom biex jiġu jindirizzaw lill‑Kumitat;
6. L‑Uffiċċju tal‑iSpeaker jipprepara abbozz ta’ rapport abbażi tad‑diskussjoni li tkun qed tiżvolġi fi ħdan il‑Kumitat bil‑għan li dan iservi ta’ bażi għar‑rapport li jrid jiġi mħejji mill‑Kumitat flimkien mar‑rakkomandazzjonijiet li jridu jiġu ppreżentati lill‑Kamra sal‑15 ta’ Diċembru 2013; u
7. Bħala proċedura, il‑Kumitat għandu jimxi mal‑Ordnijiet Permanenti tal‑Kamra f’dak li jirrigwarda t‑tmexxija ta’ kumitati magħżula però, kif tgħid il‑Mozzjoni 77, għandu wkoll il‑fakultà li jekk jinħass il‑bżonn jirregola l‑proċedura tiegħu.

Dwar il-punt nru. 4 l-iSpeaker Farrugia issuġġerixxa li tiġi ffissata l-ġurnata tal-15 ta’ Novembru 2013 bħala d-data sa meta jibqgħu jintlaqgħu kontribuzzjonijiet mill-pubbliku dwar il-materja trattata minn dan il-Kumitat Magħżul.

Il-Kumitat qabel mal-proposti mressqa mill-iSpeaker u qabel ukoll li l-laqgħa ta’ konsultazzjoni pubblika għandha ssir wara l-15 ta’ Novembru.  

L-iSpeaker Farrugia ippreżenta lill-Membri dan il-materjal ta’ informazzjoni:
 
1. Mozzjonijiet
a. Mozzjoni Nru 77 ippreżentata mid‑Deputat Prim Ministru u Ministru għall‑Affarijiet Ewropej u t‑Twettiq tal‑Manifest Elettorali
b. Mozzjoni Nru 69 ippreżentata mill‑Kap tal‑Oppożizzjoni.

2. Kap. 113 – Ordinanza dwar il‑Privileġġi u s‑Setgħat tal‑Kamra u l‑iskeda ‑  Kodiċi ta’ Etika tal‑Membri Parlamentari

3. Artikolu 54 tal‑Kostituzzjoni ta’ Malta – Skwalifiki ta’ membru tal‑Kamra tad‑Deputati.

4. Estratt mill‑manifest elettorali tal‑Partit Laburista għall‑elezzjoni 2013 fejn jitkellem dwar “Membri Parlamentari aktar Kontabbli lejn il‑Poplu” f’paġna 160.

5. White Paper dwar il‑Parlament Malti: Iktar awtonomija, iktar responsabbiltà, datata 15 ta’ Settembru 2012 ippubblikata mill‑Gvern Nazzjonalista matul il‑11‑il Leġiżlatura, b’referenza partikolari għat‑taqsima II dwar il‑ħatra ta’ Kummissarju Parlamentari għall‑Istandards.

6. The code of conduct together with the guide to the rules relating to the conduct of members ippubblikat mill‑Parlament Ingliż fis‑16 ta’ April 2012.

7. Informazzjoni dwar il‑Parliamentary Commissioner for Standards tal‑Parlament Ingliż.

8. Ordnijiet Permanenti tal‑Parlament Ingliż 
a. Ordni Permanenti 149 – Committee on Standards.
b. Ordni permanenti 149A – Lay members of the Committee on Standards
c. Ordni permanenti 150 – Commissioner for Standards.

9. Informazzjoni dwar regolamentazzjoni konnessa ma’ kwestjoni ta’ etika u interessi ta’ membri fil‑parlamenti nazzjonali tal-Istati Membri tal‑Unjoni Ewropea miġbura mill‑Parlament Irlandiż f’Jannar 2008 permezz tal‑European Centre for Parliamentary Research and Documentation (ECPRD). 

10. Working paper ippubblikata mill‑Parlament Ewropew f’Mejju 2000 intitolata: Ethics Committees – Bodies to regulate and monitor ethical standards in public life.

11. Informazzjoni dwar “A Citizen’s Right of Reply” li ġiet mgħoddija lill‑iSpeaker waqt żjara uffiċjali fil‑Parlament ta’ New South Wales.  Din it‑tema kienet waħda mis‑suġġetti li ġew diskussi fil‑laqgħat li nżammu matul din iż‑żjara.  

Il-Ministru għall-Affarijiet Barranin l-Onor George Vella ssuġġerixxa li għandhom jitqassmu wkoll dawn iż-żewġ dokumenti:

1. Rapport intitolat “Mġiba Politika Korretta – Rapport tal-Kummissjoni maħtura mill-Kap tal-Oppożizzjoni – Awwissu 1993” liema kummissjoni  kienet ippreseduta minn Dr Daniel Micallef; u
2. Rapport intitolat “Rapport Finali tal-Kummissjoni maħtura mill-Kap tal-Oppożizzjni dwar it-tħaris ta’ standards xierqa ta’ imġiba u ta’ kontabbilità pubblika – Diċembru 2002” liema kummissjoni kienet ippreseduta mill-Perit Wenzu Mintoff.

Il-Kumitat qabel fuq stqarrija għall-istampa dwar il-laqgħa li nżammet, liema stqarrija kellha tiġi komunikata lill-media.

Fil-5.44 p.m. il-Kumitat aġġorna għal nhar it-Tlieta,5 ta’ Novembru 2013, fl-4.00 p.m.

